
[A6r] En rien ne vous vueille desplaire.

La Dame
Pour certain, Chevalier, desplaire
Ne m’en pourroit aucunement,
Mais que je sceusse vrayement
Que mon oncle vostre venue
Ne sceust et que ne feusse veue.
Vous dictes que ne me osez dire
Vostre pensee, car l’esconduyre
Vous craignez et ne sçay pourquoy:
Congé vous donne en bonne foy
De me dire vostre couraige:
De moy vous n’en aurez dommaige.
Dictes tout à vostre loysir.
Le Chevalier
Ma dame, et puis que à plaisir
Vous vient, de vostre noblesse
Tout vous diray ce qui me blesse
Dont au cueur me touche forment.
Je vous supplie humblement,
Chere dame, par courtoysie
Que me pardonnez ma follie,
Et que n’en ayez aucune yre.

